
			Presentación

			“Cómpre tornar a unha concepción da arte como reflexo da historia das ideas e as mentalidades, como vehículo de culturas distintas. Os artistas non fan formas en abstracto, para non significaren nada, no baleiro, pois neles está os «humores», as obsesións e mais as ideas propias do seu tempo” 

			Jean Clair1

			Vivimos nunha época de mudanzas historiográficas e de frecuentes alternativas teóricas e semella existir un fondo prexuízo segundo o que toda referencia ao pasado como substrato validador acaba por ser entendida e reducida a unha condición conservadora ou saudosa.

			Acontece iso non só no relativo a toda aquela produción artística que se considera superada, senón tamén no que atinxe a determinadas lecturas da historia da arte postas en circulación cando a Modernidade non se daba aínda por extinta.

			A tradición pictórica galega é vítima deste proceso. O complexo nó de influencias, intereses e circunstancias que alentaron a formación dunha escola de pintura galega e a condición da nosa nación dentro do contexto estatal fai que se vexa como un fenómeno ambiguo, con lecturas que van desde a súa redución a unha manifestación retardataria e rexionalizante até as que fan unha apoloxética mitificación para consumo interno.

			Fronte a estas visións, a nosa preferencia é por un modelo de análise baseado na procura de síntomas substancialmente activos, tentando valorar e calcular as súas implicacións. Un modelo que prescinda dos tradicionais límites do movemento moderno e posibilite lecturas desprovistas de definicións non representativas da nosa contorna cultural.

			No caso galego, a produción do movemento renovador da arte galega que traballa nos anos vinte, no período republicano, na Guerra Civil e no exilio era conscientemente presentada desde posturas que reafirmaban o carácter conflitivo, denunciador da opresión ou reafirmador das imaxes, desde criterios sociopolíticos alternativos ao discurso dominante que deitaba o poder. Tiña, pois, un forte contido de clase e identitario. Os labregos aparecen como clase subalterna mais tamén o proletariado e o mundo fabril -A morte (1928, Colección Colmeiro, Concello de Vigo) de Manuel Colmeiro; Estaleiro de Bouzas (1935, Museo de Pontevedra) de Virxilio Blanco [fig. 2]; Paisaxe industrial (1941, Colección privada) de Laxeiro-. As obras dos nosos pintores prodúcense desde un coñecemento do representado e a súa recepción posterior tópica (ollar rexionalizante) só se pode entender por unha visión previa que le a produción galega desde un a priori que a reduce a imaxe costumista.

			Pensar a tradición artística desde nós é pensar na lectura intencional do pasado máis tamén na lectura presente desde a posición actual da nosa nación e tamén desde a pura visualidade, o que implica distintas posíbeis lecturas das imaxes, desemellantes mais non incompatíbeis.

			A comparación co contexto europeo permite desfacer tópicos, liberar a nosa plástica dos preconceptos creados desde o ollar hexemónico que secundariza ou simplemente elimina calquera consideración de valor desde a tradición da modernidade, para a que é invisíbel. Daquela, estes artistas, e con eles a colectividade da que eran -e son- parte fican desaloxados do que se considera a historia común.

			Mais este desaloxamento é unha oportunidade para construírmos un relato-outro, que axude á comprensión da nosa tradición da modernidade desde presupostos que estes artistas tiñan interiorizados mais tamén desde o constructo histórico que manexamos no noso presente, que permita que estas imaxes sigan a ter un “sentido” en diálogo con aspectos da nosa contemporaneidade.

			Os traballos que reunimos teñen este xenérico marco interpretativo. O primeiro “Gabias e trinchieras. O social na arte galega entre o Álbum Nós e a Derradeira leición do mestre”, tivo como orixe unha conferencia impartida na Cidade de Cultura de Santiago de Compostela o 30 de xaneiro de 2019 so o título de “Fronte da arte”. O segundo estudo “A Terra Nai modelo para a nova pintura galega: a Muller sentada de Carlos Maside” viu a luz na revista Festa da palabra silenciada nº 27, 2011 e estuda a iconografía feminina ligada á creación dunha arte con forte contido nacional e de clase, en particular na pintura de Carlos Maside nos anos anteriores á Guerra Civil. 

			O terceiro ensaio, que leva por título “Propaganda da realidade. Seoane e a ilustración gráfica nos semanarios Claridad e Ser (1933-1935)”, analiza os debuxos inseridos en dúas publicacións políticas frontepopulistas na Compostela do Bienio Negro, sinalando as conexións europeas da súa ilustración, nomeadamente no caso de pintor Luís Seoane, principal ilustrador das mesmas. O traballo foi publicado nos números 219 e 220 (2018) da revista Grial. 

			Tamén dedicado á ilustración dunha revista nitidamente comprometida está o artigo “Construtivismo en Galiza: O deseño proletario na revista Yunque”, onde sobrancea a figura do ilustrador Ánxel Johán. O texto tivo unha primeira versión, agora acrecentada, publicada no suplemento “Faro de Cultura” do Faro de Vigo o 11 de xuño de 2015.

			Da revista Grial, do número 205 (xaneiro, febreiro, marzo, 2015), procede o ensaio “Arte nos campos de internamento franceses. Do exilio republicano ao exterminio nazi”, nel téntase amosar como existe unha relación directa entre o exilio republicano e os campos de exterminio nazis, e que ese punto común son os campos de internamento franceses que serviron de “elo de terror” entre ambos momentos e lugares. E é que os campos do sur de Francia, en que foron internados en condición de detención, insalubridade e inanición os españois fuxidos ao final da Guerra Civil, foron convertidos, tras a invasión alemá na II Guerra Mundial, en campos de concentración nazis, de xeito que moitos prisioneiros sufriron ambos os momentos. A relación entre os dous espazos reflíctese na produción artística creada tanto nos campos franceses como nos de exterminio nazis, con paralelismos entre as obras dos republicanos españois -entre eles artistas galegos- e as dos presos das SS. As representacións escatolóxicas, que amosaban as terríbeis condicións de vida, e as imaxes de morte, recorrentes en ambos os casos, fan do campo metonimia da deshumanización que culminará no holocausto. 

			

			
				
					1		Marti, Octavi, “Jean Clair «El arte pensado sólo para especialistas está condenado a muerte»”, “Babelia”, El País, Madrid, 23 de decembro de 2005, p. 19.

			Die Kunst geht immer gegen die Tyrannei und mit der Freiheit. Tod, Hass und Mangel sind die negativen Grundwerte des Faschismus. 

			Heinz Kiwitz, “Absage eines deutschen Künstlers an Hitler. Einer, der in der braunen Presse nicht gelobt werden will”, Pariser Tageszeitung, 2.Jg., 27.8.1937, Nr.440, París2.

			Fronte da arte

			En plena Guerra Civil española un debuxante e gravador alemán de 28 anos, Heinz Kiwitz (1910-1938) loitaba no verán de 1938 na Batalla do Ebro contra “a morte, o odio e a privación” do fascismo. Exiliado do nazismo, el, como moitos intelectuais e artistas europeos e americanos, entende que a arte só ten sentido como loita pola “liberdade e contra a tiranía” [fig. 3] e, en consecuencia, forma parte activa dunha “fronte da arte”3 que se desenvolve no contexto de agudización da loita social que caracteríza os anos 30 e que ten como un dos puntos álxidos a guerra que provoca a sublevación franquista de 1936, contando co apoio militar de Hitler e Mussolini. Kiwitz encontaría a morte no Ebro en data indeterminada dese mesmo ano.

			Carl Einstein (1885-1940), alemán como Kiwitz, segue o mesmo camiño de compromiso sendo un home que xa superaba os cincuenta anos, unha idade ben avanzada para tomar as armas. Einstein, xudeu que vivía en Francia, era un dos grandes historiadores e teóricos da arte de vangarda, un autor que cos seus textos seminais abrira portas á comprensión da arte negra (Negerplastik, 1915)4 e aos diferentes movementos de vangarda (Die Kunst des XX Jahrhunderts, 1926), en especial ao cubismo5. Na súa correspondencia de guerra co marchante Daniel-Henry Kahnweiler, lembraba, poucos meses despois de deixar as frontes de batalla, o 6 de xaneiro de 1939, os días de combate. Así se dirixía ao marchante de Picasso, Braque ou Juan Gris -xa finado nesa altura-: “le bon Juan Gris croyez-moi; quelques fois sur le front je pensais à lui, je me disais on va défendre le travail des copains, si les messieurs pourront continuer leur peinture et poemes, ce sera grâce à nous”6. Novamente é a arte a que motiva e dota de sentido a súa acción, ese “defender o traballo dos amigos”. 

			Na mesma altura, un home da mesma idade que Einstein, Alfonso Daniel Rodríguez Castelao (1886-1950) está en Nova York en misión de apoio á República, recadando fondos para a causa democrática ao tempo que publica -agosto de 1938- o seu terceiro álbum de guerra Milicianos, editado, significativamente, polo Frente Popular Antifascista Gallego7. Castelao concibe a publicación como unha homenaxe aos loitadores antifascistas en debuxos como “Pol-a liberdade”, “A loitar pol-o fillo” [fig. 4] ou “Así procedían” e denuncia os “valores negativos fundamentais do fascismo” en traballos como “Eisí sería Hespaña”. O contido do seu álbum plasma as mesmas conviccións que as palabras, deseños e accións de Heinz Kiwitz e Carl Einstein. O heroísmo da loita contra o fascismo e a defensa dos valores culturais, das liberdades e da República forman un todo inseparábel.

			

			
				
					2		“A arte vai sempre contra a tiranía e coa liberdade. Morte, odio e privación son os valores negativos fundamentais do fascismo”. Consultado en http://kiwitz.hjs-kunst.com/antifaschistische_arbeiten.html o 23 de decembro 2018.

				

				
					3		Pagé, Suzanne (1997). Années 30 en Europe. Le temps menaçant, 1929-1939, Musée d’Art moderne de la Ville de Paris, París, 1997, p. 377.

				

				
					4		Hai tradución portuguesa: Einstein, Carl, Negerplastik (Escultura Negra), Editora UFSC, Florianópolis, 2011.

				

				
					5		Einstein, Carl, El arte como revuelta, Escritos sobre las Vanguardias, Uwe Fleckner (ed.), Ediciones Asimétricas, Madrid, 2008.

				

				
					6		“O bo de Juan Gris. Ás veces, na fronte, pensaba nel e dicía para min que estabamos a defender o traballo dos amigos, porque se eses señores ían poder seguir coa súa pintura e os seus poemas sería grazas a nós”. Liliane Meffre, ed., Correspondance, 1921-1939 / Carl Einstein, Daniel-Henry Kahnweiler, Ed. André Dimanche, Marsella, 1993.

				

				
					7		Castelao, Milicianos, Ed. Frente Popular Antifascista Gallego, Nova York, 1938.

			Estes tres exemplos, entre moitos outros que poderiamos escolmar, presentan o labor dos sectores artísticos e intelectuais inseridos nunha auténtica “fronte da arte” unha concepción intimamente unida á formación das frontes populares que caracterizan o cadro político europeo destes anos, onde, entre 1929 e 1931, a crise económica, a evolución da URSS stalinista e o ascenso do nazismo favorecen unha revisión dos fundamentos e das finalidades da arte, nomeadamente a das vangardas8. Como lembra Suzanne Pagé: “Les préoccupations sociales et politiques s’intensifiant, la question du réalisme se radicalise autour de l’engagement de l’artiste et du contenu militant de ses oeuvres; un front de l’art se constitue”9.

			Esta visión dunha arte comprometida non é un fenómeno nada alleo ao contexto cultural galego. Entre nós, e desde os anos vinte, xa se asiste á consolidación dunha plástica fortemente social e que nace, incontestabelmente, ligada á construción dunha consciencia da Terra -con maiúscula como é usada a palabra no ambiente cultural galeguista-. Este fenómeno foi solidamente argumentado por escritores e artistas como Luís Seoane10, Rafael Dieste11, Manuel Colmeiro, Carlos Maside ou Valentín Paz-Andrade. Este último, por exemplo, sinala que o proceso de construción da arte galega das primeiras décadas do século XX “por si mesmo constitúe un aporte integrador da particular visión do mundo obtida con ollos limpos e sinxelos. Con ollos galegos. Como si o país enteiro gañara un novo linguaxe”12. Afirma o mesmo intelectual que este proceso “axuda a labrar da imagen do país unha cara que lle faltaba”13. Esa nova imaxe comezaba a ser labrada -moi oportuno o verbo que utiliza que achega a idea de construción, é dicir de creación dun constructo cultural e político-14 en termos profundamente sociais a partir de mediados dos anos dez, tendo un sobranceiro papel a creación das Irmandades da Fala (1916) e en particular o labor gráfico de Castelao.

			A respecto do peso do social son esclarecedeoras as palabras de Eduardo Blanco-Amor, que en 1937 e en Galicia, o voceiro da Federación de Sociedades Galegas de Buenos Aires, afirma que “al arte gallego renaciente, no le fueron permitidos los ociosos senderos estéticos, el arte por el arte hubiese sido unha herejía en Galicia, puesto que este renacer estaba condicionado por obligaciones perentorias”15.

			

			
				
					8		Fabre, Gladys, “La dernière utopie: le réel”, en Pagé, Suzanne (1997). Années 30 en Europe. Le temps menaçant, 1929-1939, Musée d’Art moderne de la Ville de Paris, París, 1997, p. 35.

				

				
					9		“A medida que as preocupacións sociais e políticas se intensifican, o debate do realismo radicalízase ao redor do compromiso do artista e do contido militante de súas obras; unha fronte de arte é constituída”, en Pagé, Suzanne (1997). Années 30 en Europe. Le temps menaçant, 1929-1939, Musée d’Art moderne de la Ville de Paris, París, 1997, p. 377.

				

				
					10		Seoane, Luís, Textos encol da arte galega, Cuadernos da Gadaña, número cero, Brais Pinto, Madrid, 1979.

				

				
					11		Dieste, Rafael, Textos e crítica de arte. Edición de Mª Antonia Pérez. Vigo, A Nosa Terra, 1995. 

				

				
					12		Paz-Andrade, Valentín, Galiza lavra a sua imagen, Ediciós do Castro, Sada, A Coruña, 1985, p. 86.

				

				
					13		Paz-Andrade, Valentín, Op. cit., p. 86. 

				

				
					14		Villares, Ramón, Identidade e afectos patrios, Galaxia, Vigo, 2018, p. 7.

				

				
					15		Citado en Pérez, María Antonia, Luís Seoane a través da prensa 1929-1979, Ediciós do Castro, Sada, 2003, p. 29.

				

			

		

	
		
			Compromiso social na arte galega antes da Guerra Civil

			Neste renacer de “perentorias” necesidades Castelao ocupou unha posición senlleira porque a partir do seu ingreso nas Irmandades da Fala desenvolve unha viraxe na súa obra inserindo nela un marcado contido social e de clase. O seguinte banzo neste proceso de asunción dunha arte social será o que leve a cabo o Movemento Renovador d’Os Novos (Maside, Torres, Souto, Laxeiro, Virxilio Blanco, Colmeiro...)16. O compromiso social, reiteradamente citado pola maioría dos seus protagonistas, é central neste cadro histórico e cultural17 sendo o momento decisivo para entendermos o desenvolvemento da nosa plástica o que se produce entre os anos finais da década dos vinte e os anos da Segunda República, tendo como marco xenérico a Europa de entreguerras.

			Castelao é, pois, o primeiro artista galego que de xeito manifesto rompe co costumismo e coa tópica dominante na arte galega desde finais do século XIX, afastándose dun ambiente que, aínda que se fora anovando en termos formalmente modernistas e simbolistas, evidenciaba unha notoria compracencia no temático. 

			O Álbum Nós, chave na traxectoria persoal de Castelao, marca un punto de inflexión na nosa historia da arte pois con el realiza unha obra coa que abre unha liña claramente social, marcadamente crítica e cunha estética que conecta coas correntes realistas, mantendo as sutilezas modernistas características da linguaxe plástica que o autor fora elaborando desde comezos da década dos dez, que o seu amigo o pintor Bello Piñeiro definía á perfección en 1922 cando afirmaba que o seu estilo tiña “una filiación que lo refiere a los modernos dibujantes alemanes del «Simplicissimus», y sobre todo a los maestros del apogeo de la estampa japonesa: Sharaku, Outamaru [sic]”18, aspecto ben perceptíbel en obras como Chora porque o cacique deixouno a pedir. Se fose un irmán labrego teríalle fendido o corazón [fig. 5].

			[image: ]

			Os orixinais do álbum -técnica mixta sobre papel- foron realizados basicamente entre 1916 e 1918, segundo afirmou o propio Castelao. O proceso de xestación remóntase, nalgúns casos a 191419 e algunha das obras, como a lámina 10 “¡Un padrenuesiño pol-os que morreron en Oseira, Nebra, Sofán!”, non pode ser anterior a 191920 xa que alude á matanza de Sofán (Carballo), que se produciu o 16 de febreiro de 1919. O conxunto foi exposto por primeira vez na Coruña en 1920 e na actualidade está depositado no Museo de Pontevedra. 

			Os temas plasmados no álbum implican unha forte novidade no contexto galego, son intensamente autocríticos coas representacións da realidade galega anteriores, mesmo coas que o propio Castelao elaborara desde mediados da primeira década do século. Son imaxes que rexeitan algúns conceptos sobre o que se representaba como “galego”.

			As novas imaxes de Nós defínense contra o discurso do poder que de maneira dominante naqueles anos enchoupaba boa parte da literatura e pintura rexionalizante. Os debuxos, con toda a intención, evitan ser un experimento elitista no sentido do vangardismo que a xeración de Castelao comeza a coñecer, e prefiren unha opción propagandística, dirixida ao público máis amplo posíbel. Preséntase como un código lexíbel. Esta opción estaba xa implícita na súa orientación cara a caricatura, linguaxe que a partir do seu coñecemento da obra dos ilustradores da revista alemá Simplicissimus perfecciona. Fixando a súa atención en colaboradores desta revista como Olaf Gulbransson, ou nos franceses de publicacións como L’Assiette au beurre (Steinlen; Forain)21. 

			A recepción inicial do álbum Nós incide nesta percepción de tendencia social, algo manifesto nas críticas positivas -como a que na palestra “Divagaciós engebristas” expresa Xohán Vicente Viqueira en 1920-22 mais tamén nas negativas, que veñen desde posicións ideolóxicas claramente conservadoras como a do director de Vida Gallega, Jaime Solá ou a do director de La Voz de Galicia, Alejandro Barreiro Noya23, que sempre reinvindicou os aspectos máis costumistas e alleos á crítica social da obra do rianxeiro, como fai no libro Del arte gallego (1917)24 e que en 1920 -cando se presenta a mostra das obras en Madrid- fai unha radical crítica ao que el chama “tendencias” e “estridencias” presentes no álbum. Sinala Alejandro Barreiro que os debuxos causaron escándalo na capital do estado ao ofreceren unha visión extrema da realidade galega, como a da Rusia tzarista; mesmo parodia a Castelao como libertador: “El era Tolstoy, Gorki, Lenine y Trozky [sic]”25. Unha lectura política conservadora que tenta edulcorar as lacras que o rianxeiro denuncia, así di que os foros non constitúen un mal; os males da emigración son “otra leyenda para uso de poetas lacrimosos”; caciquismo e analfabetismo hai “cada vez menos” e a fame e mais a tristeza non pasan de tópicos.

			A obra de Castelao sinala, pois, unha ruptura radical coa arte dominante na Galiza dos anos dez -e iso tiña que xerar polémica-, unha arte que en boa medida estaba baseada na anécdota e no paisaxismo idealista, sen afrontar practicamente riscos nin no formal nin no temático. Unha pintura que presentaba os temas sociais en xeral dun xeito sentimental e inzados dunha teatralidade frecuentemente de escasa consistencia. Era, pois, unha arte decorativa, que se acomodaba ao gusto burgués e que ideoloxicamente acababa por agachar a realidade que aparentemente quería traducir, aínda que nas mellores realizacións non deixaba de manifestar certa incomodidade a respecto do seu presente.

Spanien und China.

Fig. 3. Heinz Kiwitz, O fascismo asasina os menifios en Espafia e na China (1937, auga-
forte)

A derradeira leicion do mestre
Fig. 1. Castelao, 4 derradeira leicion do mestre (1945, Centro Galicia, Bos Aires).

g. 4. Castelao, 4 loitar pol-o fillo, do album Milicianos (1938, Museo Provincial de
Pontevedra)






